
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
মৃত্যুর পরে



তা’রে ল’য়ে আজি কেন

বিচার বিরােধ হেন,
এত আলাপন?

যে বিশ্ব কোলের পরে

চির দিবসের তরে
তুলে নিল তা’রে

তা’র মুখে শব্দ নাহি,

প্রশান্ত সে আছে চাহি
ঢাকি’ আপনারে।


বৃথা তা’রে প্রশ্ন করি,

বৃথা তা’র পায়ে ধরি,
বৃথা মরি কেঁদে;—

খুঁজে ফিরি’ অশ্রুজলে—

কোন্ অঞ্চলের তলে
নিয়েছে সে বেঁধে;

ছুটিয়া মৃত্যুর পিছে

ফিরে নিতে চাহি মিছে;—
সে কি আমাদের?

পলেক বিচ্ছেদে হায়

তখনি ত বুঝা যায়
সে যে অনন্তের।

